
A XUNTA PECHA O DESEÑO DE MELLORA DA ESTRADA ENTRE VIGO E A RAMALLOSA REDUCINDO AS AFECCIÓNS NUN 75% E O NÚMERO DE EXPROPIACIÓNS NUN 68%, E INCREMENTANDO A SEGURIDADE VIAL

Descargar arquivo

Vigo, 30 de novembro de 2009.- O conselleiro de Medio Ambiente, Territorio e Infraestruturas, Agustín Hernández, presentou esta mañá o proxecto de mellora de seguridade viaria que afectará a un total de 43,4 quilómetros do vial Vigo- A Ramallosa- A Guarda (Vigo- A Ramallosa: PO-325- e A Ramallosa- A Guarda: PO-552), polo que circulan unha media de 18.000 vehículos diarios e que terá un índice de beneficiarios directos de 345.606 persoas. Con esta actuación cúmprese o obxectivo de reordenar o tráfico rodado, peonil e ciclista e mellórase a seguridade viaria de cada un dos colectivos que circulan por este vial. O importe destas actuacións que promove o Goberno galego é de 35,7 millóns de euros, dos cales 31,9 millóns destinaranse á licitación das obras e a parte restante para pagar os custes da expropiacións. 

O Goberno galego acomete esta actuación consciente de que as estradas da costa que conectan Vigo, A Ramallosa, Baiona, Oia, O Rosal e A Guarda precisan dunha reordenación. Ademais son vías con tráficos elevados e que no período estival aínda se incrementan máis. Hernández explicou que a este factor hai que engadir que as fermosas vistas (ao longo deste trazado atópanse máis de 35 praias) e o perfil plano do camiño invita a que un gran número de persoas e de ciclistas se animen a facer deporte e a pasear ao longo do seu percorrido.

Hernández manifestou que o proxecto presentado hoxe ofrece unha solución que mellora substancialmente o proxecto inicial para incrementar a seguridade viaria porque se trata dunha solución consensuada e axeitada ao territorio. Explicou que a Xunta tivo en conta as modificacións apuntadas polo veciños e polos ciclistas, que indicaron que precisaban beiravías máis anchas, polas que puideran circular con seguridade, e sendas peonís para non verse obrigados a compartir o vial cos peóns, pola diferenza de velocidade. 

Por outro lado, argumentou que se trata dunha actuación axeitada ao territorio porque deseñouse respondendo ás necesidades actuais e futuras e tamén tendo conta as dispoñibles de terreo actuais, buscando sempre a minimización das molestias e afeccións aos veciños da zona dentro das opcións con garantías de seguridade.
(Consultar táboa en descargar arquivo)

Redución das afeccións
O proxecto anterior precisaba unha superficie maior ao longo de todo o trazado, pero coa reformulación conséguese unha notable redución tanto da afección como da superficie expropiada sen minguar os servizos que a vía proporciona aos usuarios. 

A modo de exemplo, no treito Vigo- A Ramallosa produciuse unha minorización do número de expedientes de expropiación nun 68%, ao pasar de 937 co anterior proxecto aos 295 co actual; e a superficie afectada descendeu en 66.433 metros cadrados, (un 75%), xa que no anterior afectaba a 88.250 e agora afecta a 21.817 metros cadrados.

En resumo, o novo proxecto afecta a 707 expedientes menos e a 707 fincas que se expropiarían aos donos sen ser necesario. En consecuencia, a redución de expedientes tamén afecta ao orzamento de expropiacións e o aforro no treito Vigo A Ramallosa o aforro é de máis de 3 millóns de euros, un 65% menos.

Vigo-A Ramallosa
O proxecto de mellora que afecta a estrada Vigo- A Ramallosa (PO-325) estipula a ampliación da sección transversal habilitando unha senda peonil e ancheando as beiravías; a mellora e ordenación das interseccións máis importantes; e por último, a habilitación de aparcadoiros nas zonas de máis demanda.
(Consultar imaxe en descargar arquivo)

Cómpre indicar que os cambios introducidos con respecto ao proxecto inicial son: anchéanse as beiravías, tal e como solicitaron as asociacións de ciclistas; engádese unha senda peonil, que separa os peóns dos ciclistas, posto que realizan un tipo de circulación diferente e incompatible; axústase a vía o máis posible ao dominio público dispoñible, pero sempre respectando os mínimos de seguridade; e, por último, redúcese a plataforma tipo en 2,5 metros, respecto do primeiro proxecto, polo que se minimizan as afeccións.

Baiona-A Guarda
En canto ao tramo da PO-552 a actuación consiste na realización dunha senda alternativa entre os núcleos de Baiona e A Guarda, que inclúe a mellora de cambios de sentido, unha nova glorieta na Guarda e unha modificación do eixo da estrada para a mellora da seguridade viaria. As modificacións introducidas neste treito, a senda afástase da estrada ao seu paso por Oia, polo que se reducen as afeccións que afectan aos veciños.

